
  

   ሰብኣዊ መሰል ካብቶም ዝዝሙሩሉ ንላዕሊ ንፈልጥ። 

                                  

     ሎሚ ኣብ ግዜ ራህዋናን ዓወትናን ሃገርና ኣብ ንሃንጸሉ ዘሎና እዋን ሰናይ ስራሕናን ትምኒትናን ከም ስግኣት ዝወሰዱዎ 

ተጻባእቲ መንግስታትን ሓይልታትን ብዝተፈላለየ መንገዲ ንግስጋሰና ሓናዅሎም ግደ ስደትን ሞትን ክገብሩና ዝፍቱኑን፣ 

መንእሰያትና ኣብ መንገዲ ጥፋት ኣማእዚኖም ኣብ ሃገሮም ናይ ምምባር መሰሎ ከም ዝተጋህሰ ብናይ ሓሶት መናፍሕ 

ኣስኪሮም  ኣደዳ ሞትን ጥፋትን ጌሮሞ ኣለዉ።    ሰውራዊ ቃልስና ዘሰከሞም ሕፍረት ሕነ ንምፍዳይ ዓቕሚ መንእሰይና 

ዘቑቖም ናይ ምክልኻል ዓቕምና ኣዳኺሞም ኣደዳ መግዛእትን ባርነትን ክገብሩና ዝፍቱኑ ሎሚ’ውን ከም ቀደምና ቕንዕና 

ተቐኒትና፣ ሓቦ ተሰኪምና፣ ስምረትና ኣትሪርና፣ ከምቲ ቀደም ብዘይ ሃገር ክንነብር ከምዘይንኽእል ተረዲእና ንነዊሕ ዓመት 

ዝወሰደ ቃልሲ ተዋጊእና ዝተዓወትና፣ ሎሚ’ውን እቲ መንፈስን መኸተን ኣብ ቦታኡ ከም ዘሎ ክርዱእዎ ነማሕጽኖም። 

     ህዝቢ ኤርትራ ብረታዊ ቃልሲ ክጅምር ከሎ ባህጊ ምቱኳስ ብረት ደስ ስለ ዝብሎ ኣይኮነን።   እኳድኣ ነገራት ብሰላም 

ንምፍታሕ ዘይዳህሰሶን ዘይጣሕሰሶን ኣይነበረን። ንተምበርካኽነት እሺ ዝብል ነይሩ እንተዝኸውን እቲ ዘመንቲ ምመችኦ 

ኔሩ።  እንተኾነ ግን ነታ ሓቂ ሒዙ ንጥቕሙ ከይጠመተ ንዝመጽእ ዎሎዶ መንገዲ ከጣጥሕ ኣብ ጎደናታት እናተቐንጸለ ኣብ 

ኣደባባያት ብገመድ እና ተሰቕለ፣ ኣብ ጎደናታት ሬሳኡ ብመካይን እናተጎተተ እንከሎ ቃልሱ ነደረ ድኣምበር ኣይጎደመን።  

ሰብኣዊ መሰልን ግህሰትን ስለ ዝፈልጥ ከኣ’ዮ መሰሉን መሰል ሜረቱን ስለ ዝተጋህሰ ነጻ ከውጽእ ዝተቓለሰ። 

      

     

ኤርትራውያን ብምኳኖም ጥራሕ መሰሎም ስለ ዝሓተቱ ብዘስካሕክሕ ግፍዒ ኣብ ቅድሚ ቖልዓ ሰበይቲ ኣብ ኣደባባይ ብጅምላ ከም 

ቛንጣ ተንጠልጢሎም ንማሕነቕቲ ዝተፈርዱ።   ሬሶኦም ብጸሓይ ነዲዱ፣ ኣፎም ዘይንቡር ዓፍራ ወሊዱ፣ ኣንጉዖም ነጢቡ መረት 

ወሪዱ፣  ህዝቢ ክበኪ ክሓዝን ክጉሂ፣ ሓነቕቲ ክድሰቱ ክስሕቁ ንግፍዓዊ ተግባሮም ከም ጅግንነት ተቆጺሩ ንሻናት ክሽለሙ፣ ኣየነይቲ 

ሃገር መንግስቲ ወይ ስርዓት’ያ ዓገብ ዝበለት።  ባይቶ ሕቡራት መንግስታት ዓይኑ ድዩ ተዓሚቱ ወይስ እዝኑ ተሎኪቱ ወይስ ንሕና 

ኤርትራውያ ትሕቲ ፍጡር ተቖጺራ እና ኣደዳ እከይ ተግባራቶም ዝኾና።    

 

ዓድናን ሰብናን ብናይ ውግእ ነፈርቲ ክድብደብን ክቃጸልን ፣ ኣረሜናዊ ተግባራት ክፍጸም ከሎ ተጣበቕቲ ሰብኣዊ መሰላት ኣብ ጎኒ 

ዓመጽቲ ኮይነን፡ ደስትኤን ዝገልጻሉ ዝነበራ ግዜ ረሲዔንኦ ድየን።   



 

ብሕጊ ዓለም ዝተወገዘ መርዛም ከሚካላት ኣብ ልዕሊ ህዝብና ከም ማይ ክዘንብ፡ ኣማት ንጹሃት ስድራ ቤታት ኣብ ሓንቲ ክሊኢት 

(second) ከም ዘይነበሩ ክኾኑ ከለዉ፡ ንኣውያቶም ዝሰምዔትን ንመሰሎም ዝተጣበቐትን ጉጅለ ስብኣዊ መሰል ኣላድያ።  

 

ኣበሳ ዘይብሎም ህጻናት ብፋሺሽታዊ ኣገባብ ክርሸኑ ከለዉ ቤት ጽሕፈት ሕቡራት መንግስታት ዓለም ካብ ኣእዳዉ ኣጣሚሩ ምዕዛብ 

ሓሊፉ እንታይ ጌሩ።  ንሰብኣውነትና ኪሒዱ ንመሰል ህላወና ጊሂሱ፡ ናይቶም ገበርቲ ግፍዒ ተሓባባራይ ካብ ምዃ ሓሊፉ እንታይ 

ጌሩ።  

ካብዚ ንላዕሊ ዝዓቢ መሰልሰብ ምግሃስ ኣሎ ድዩ።  ጭርሖ ገዛእቲ’’ ዓሳ ከተጥፍእ ባሕሪ 

ኣንጽፍ’’ዶ’ኣይኮነን ኔይሩ።  ንሰውራና ከጥፍኡ ህዝብና ከጽንቱ ዝወሰዱዎ ግፍዓዊ ተግባራቶም ዝምስክሮ እንድዩ። 

 ኣብ ምንታይ ዝወዓሉ ህጻናት’ዮም በዚ ባርባርያዊ ተግባራት ዝተፈርዱ።  መንዩ ነዚ ግፍዒ’ዚ ርእዩ 

ከምዘይራኣየ፡ ሰሚዑ ከምዘይ ሰምዔ ኣስቂጡ ዝሓለፈ። ውድብ ሕቡራት መንግስታት ዓለም እንዶ ኣይኮነን።  ጉዙእ ሓያላን ኮይኑ 

ብዓንቀጻቱ ዘይምራሕ ጥምዙሕ ውድብ። 

 ገዛእቲ ሓይልታትን መወልቶምን ቀጻልነት ህላወና ንከይረጋገጽ ህጻናትና ምጽናት ካብ ቀደም ዝዓለመ 

ተግባራቶም ምዃኑ ዘርኢ እከይ ተግባር ካብዚ ስእልታት’ዚ ክበርሃልና ይኽእል። ንፈታው ሰላም ዝኾነ ህዝቢ ኤርትራ ንምጥፋ፡ 

ሕጂውን ብናይ ሓሶት መናፍሕ መንእሰያትና ሃገር ራሕሪሖም መገዲ ጥፍኣት ከም ዝኽተሉ ይግበር ኣለዉ። 



 

ዓድታትና ካብ ሰሜን ክሳብ ደቡብ፡ ካብ ምብራቕ ክሳብ ምዕራብ ብነፈርቲ ገዛእትን፡ ምትብባዕ ሓንገርቶም መወልቶምን ባርማማ 

ዝነደዳን ዝበረሳን ብዙሓት እየን። መንግስትን ህዝቢ ኤርትራን ነዚ ኩሉ ስምብራት ግፍዕታት ኣብ ዝባኑ ከሎ ምእንቲ ሰላምን ራህዋን 

ሃገርናን ጎረባብትናን ካብ ጻዊዒት ሰላም ተቖጢቡ ኣይፈልጥን። 

      

      

ዓይኒ ውድብ ሕቡራት መንግስታት ኣብ ጉዳይ ኤርትራ፣ ቀደም ዕሙት፣ ሎሚ ዕሙት።  ኣብ ካልኦት ከም ሃገር ናይ ምምባር መሰለን 

ዝጋሃሳ ዘለዋ ሃገራት’ውን።   ንርእሱ ዘለዎ መሰል ክጥቀም ዘይካኣለ መሰል ውጹዓት ኣህዛብን ሃገራትን ክጣበቕ ብቕዓት የቡሉን።  

     ተጸሚምካ ምብልሓት፣ ተዓጊስካ ምስራሕ ፣ሃዲእካ ምሱጓም፣ ኣስተውዒልካ ምምላስ፣ ናይ በላሕቲ ሰባት ናይ ዓወት ዕጥቂ ስለ 

ዝኾነ፣ እዞም ዕጥቅታት እዚኦም ኣብ መስርሕ ቃልስና  ነቲ ልዕለ ሓያላን ዕጥቂ ተዓጢቑ ብኣሽሓት ሰራዊት ኣዕጥቁ ብትዕቢትን ፈኸራን 

ጃህራን ዝተበገሰ ሰራዊት ኢትዮጵያን ኣማኸርቱን ኣላሽ ኣቢሉ ገድሊ ኤርትራ ዓወቱ ከጨብጥኦ ዝኻኣላ ዕጥቂ እየን።  ሕጂ’ውን ነዚ 

ዘሎ መድረኽ፣ ብርዕና ኣዋዲድና፡ ወረቐትና ኣንጺፍና፡ ቃላትና ሰሪዕና፡ ድምጽና ኣጉሊሕና፡ ርእሰ ተኣማንነትና ኣረጋጊጽና፡ ሓድነትና 

ኣትሪርና ነቶም ዝነብሑ ተዓገሱ ህድእ ኢልኩም ኣብ ቅኑዕ ታሪኽ ተመለሱ ንብል። 

     ታሪኽ ብደቂ ሰባት ዝፍጸም ኮይኢኑ ጽቡቕ ይኹን ሕማቕ ኣብ መዝገብ ይሰፍር።   እቲ ብዓል ጽቡቕ ብጽቡቑ እናተዘከረ ይነብር። 

ደቁን ደቂደቁን ቀጸልቲ ዎሎዶታቱን ከኣ ብኡ ኮሪዖም ይነብሩ።   እቲ በዓል ሕማቕ ታሪኽ ከኣ ብሕማቕ ታሪኹ ይፍለጥ፡፡   ብኡ 

መሰረት ከኣ ደቁን ቀጸልቲ ትውሉዱን ሕንከት ኣብ ኣእሙሮኦም ተሰሪጹ ንብዙ ትውልድታት የሳቕዮም።  ነፍሲ ወከፍ ሰብ ነናቱ ታሪኽ 

ኣለዎ።   ገለ ብዓለም ደረጃ፡ ገለ ብሃገር ደረጃ፡ ገለ ብዞባ ደረጃ፡ ገለ ብዓዲ ደረጃ፡ ገለ ብስድራ ደረጃ፡ ገለ ከኣ ብውልቂ ደረጃ።  

ኣብገለ እዋን ታሪኽ ይሃትት’ዩ።  ብታሪኹ ዘይሕተት ሰብ የለን። ታሪኽ ኣይድምሰስን እዩ። ስለዚ ኣብ ቅኑኦ ወገን ናይ ታሪኽ ንኹን።   

        

ሓድነትና Yደልድል፡፡ 

ዘለኣለማዊ ዝኽሪ ንሰማእታትና። 

ዓወት ንሓፋሽ። 

ገብረንጉስ መስመር። 

  


